
ABSTRAK 

Tujuan penyelidikan ini adalah untuk mengadaptasi motif kalung Sigai masyarakat Bidayuh 

dalam penghasilan karya seni. Kajian ini dijalankan adalah bagi mengenalpasti dan 

menganalisis motif pada kalung Sigai masyarakat Bidayuh untuk diaplikasikan dalam karya 

akhir. Ini kerana, motif pada kalung Sigai masyarakat Bidayuh kini semakin dilupakan oleh 

masyarakat pada masa kini, terutamanya masyarakat Bidayuh. Masyarakat Bidayuh 

mempunyai kepercayaan bahawa kalung Sigai tersebut mempunyai pelbagai makna, fungsi 

ritual, dan menjadi simbol kepahlawanan bagi kaum lelaki masyarakat Bidayuh. Kajian ini 

juga menggunakan metodologi dalam bentuk kualitatif bagi menjalankan kajian ini. Hasil 

kajian daripada kaedah pemerhatian dan pengumpulan data akan diaplikasikan pada karya 

akhir. 

ABSTRACT 

The purpose of this research is to adapt the pattern of  kalung Sigai from Bidayuh community 

into artwork producing. The research constructed on the pattern of kalung Sigai from 

Bidayuh community is analysed in order to be identified and applied into final artwork. 

Nowadays, the pattern of kalung Sigai from Bidayuh community is being forgotten by 

today’s community, especially Bidayuh community themselves. Bidayuh community believe 

that kalung Sigai have a lot of meaning, as means for ritual, and as the symbol of heroism for 

men of Bidayuh. The methodology used in this research is in qualitative form. The data 

obtained from observation and data collection is then applied to the final artwork. 

BAB 1 

PENGENALAN 

 

1.0 PENDAHULUAN 

 Sarawak ialah sebuah negeri yang mempunyai pelbagai kaum yang terdiri daripada 

Iban, Orang Ulu, dan lain-lain lagi. Pengkaji mengkaji objek budaya dalam kaum Bidayuh. 

Secara umum kaum Bidayuh merupakan kaum keempat (4) terbesar di Sarawak. Menurut 

Malcom MacDonald (1985), menyifatkan masyarakat Bidayuh  merupakan masyarakat yang 

mencintai keamanan dan kedamaian. Tempat tinggal kaum ini ialah di kawasan pergunungan 

Sarawak. Kebanyakannya terdiri daripada pemburu dan petani. Mereka pada asalnya 

merupakan penganut animism, tetapi sekarang kebanyakannya telah menganut agama 

Kristian. (Zuliskandar Ramli, et al., 2015) (Patrick Rigep Nuek, 2002) 

 Dalam masyarakat Bidayuh, ada sejenis kalung azimat yang digunakan olah kaum 

lelaki  sewaktu perang, ia lebih dikenali sebagai kalung Sigai. Kalung Sigai merupakan 

azimat yang digunakan sewaktu berperang atau berlawan dengan musuh. Ini diperkukuhkan 

lagi dalam arkeologi, sejarah dan budaya, Universiti Kebangsaan Malaysia  mengatakan 

kalung Sigai dianggap  sebagai  azimat  dan  dianggap istimewa sebagai perantara yang 

penting untuk sesuatu upacara (Tettoni & Edric Ong, 2001, p. 59) mengikut kepercayaan dan 

adat  resam  yang  diwarisi  oleh  masyarakat  tertentu (Sharifah Nur Izzati Sayed Hasan, et 

al., 2014).  

Kajian ini mengkaji mengenai motif pada kalung Sigai dalam masyarakat Bidayuh di 

Sarawak, khasnya masyarakat Bidayuh di Bau dan Serian. Pengkaji akan menemubual 

beberapa orang pakar mengenai kalung Sigai untuk mendapatkan maklumat. Pengkaji akan 

menggunakan kaedah kualitatif iaitu pendekatan yang semulajadi atau natural untuk 

memahami suatu fenomena dalam konteks yang khusus. Ini bermaksud kajian kualitatif 

bertujuan memahami keadaan sebenar fenomena dan konteks kajian tanpa memanipulasi apa-

apa situasi sebenar (Patton, 2002). Pendekatan semulajadi ialah menganalisis maklumat 

melalui buku rujukan, tesis kajian lepas, internet dan sumber utama iaitu hasil temubual. 

Pengkaji lebih menumpukan pada motif  dan fungsi pada kalung Sigai. Selain itu, 

pengkaji mengkaji teori budaya dan menyesuaikan maklumat yang diperoleh untuk 

menghasilkan karya seni yang sesuai. Ia merupakan objek budaya masyarakat Bidayuh yang 

sangat penting dalam kalangan lelaki Bidayuh. Kalung Sigai merupakan simbol kekuatan dan 

keberanian bagi kaum lelaki Bidayuh pada masa dahulu dan kalung tersebut hanya dipakai 

oleh kaum lelaki Bidayuh. Menurut Csikszentmihalyi dan Rochberg-Halton (1992), simbol 

mempunyai pertalian dengan rujukan khusus seseorang dan memiliki makna serta 

kepertingan bagi sesiapa saja yang tahu cara mentafsirnya (Balai Seni Lukis Negara, 2008). 

Menurut de Saussure (1983), teori simbol ini dicipta sebagai memahami tanda-tanda dan 

lambang dalam budaya manusia. (Saussure, 1983) 

Pengkaji merujuk kepada karya seni yang berkenaan dengan objek budaya. Dalam 

konteks objek budaya ianya merujuk kepada motif. Pengkaji merujuk karya artis Nyoman 

Erawan iaitu karya yang bertajuk „Cosmic Dance #3‟ (2014-2016) dan Azhar Abdul Manan 

iaitu karya yang bertajuk „Aku lihat Warisan yang hilang‟ (1989). Dalam karya kedua-dua 

artis ini menggunakan pendekatan motif berbentuk seni abstrak. Bagi Jeffrey Jalong,  motif 

tersebut juga bertindak sebagai mesej abstrak untuk menceritakan sesuatu perkara dan 

maksud.  

Karya yang akan dihasilkan berbentuk abstrak yang tidak menampakkan bentuk 

asalnya, ianya lebih kepada motif (makna) kalung Sigai tersebut. Dari hasil penyelidikan ini, 

pengkaji akan mengenalpasti motif dalam kalung Sigai untuk diaplikasikan pada karya akhir. 

Oleh itu, kajian ini akan menjelaskan lagi maksud di sebalik motif pada kalung Sigai bagi 

masyarakat Bidayuh. 

1.1 LATAR BELAKANG 

1.1.1 Masyarakat Bidayuh 

Masyarakat Bidayuh mempunyai panggilan yang pelbagai mengikut tempat, yang 

selalu kita dengar adalah Land Dayak (Roth,1968:39) dalam bahasa inggelis Dayak Darat dan 

Bidayuh sahaja yang sering kita dengarkan. Di Sarawak terdapat empat (4) sub-suku 

masyarakat Bidayuh iaitu Selakau/Lara (Daerah Lundu), Jagoi/Singai (Daerah Bau), Biatah 

(Daerah Kecil Padawan) dan Bukar/Sadong (Daerah Serian). Di Indonesia pula masyarakat 

Bidayuh dipanggil Dayak Klemantan/Darat, Dayak Ketungau, Dayak Kanayatn/Ahe  yang 

berada di sempadan Tebedu Serian, Sarawak (Santosa, H., & Bahtiar, T. 2017), Dayak Bukit 

dan Dayak Toba, Ribunic/Jangkang, Dayak Ribun, Pandu, Pompakng, Lintang, Pangkodatn, 

Jangkang, Kembayan, Simpakng, dan Benuaq lain sebagainya (Hamid Darmadi, 2016). 

Bidayuh Sarawak asalnya dari Sungkong di Kalimantan Indonesia kira-kira dua puluh 

generasi sebelum ledakan Gunung Krakatau (Hewitt 1961: 51). Di Sarawak, mereka menetap 

di kawasan Gunung Penrissen, atau yang disebut sebagai Borneo Heights. Dari situ mereka 

kemudian berhijrah pula ke kawasan-kawasan berhampiran. Ada kemungkinannya 

masyarakat Bidayuh yang awal ini pernah tinggal di sekitar kawasan yang sekarang menjadi 

Bandaraya Kuching. Namun tahun-tahun berikutnya masyarakat Bidayuh terpaksa  berhijrah 

ke pedalaman untuk mencari perlindungan disebabkan kedatangan perompak dan lanun dari 

Laut Sulu. Cara yang terbaik bagi orang Bidayuh ialah memilih untuk pergi jauh ke kawasan 

pedalaman untuk terus hidup dalam keadaan yang lebih selamat jauh di pedalaman, 

berdekatan dengan puncak gunung dan di lereng-lereng bukit di mana keselamatan lebih 

terjamin. 

Mengikut legenda, masyarakat Bidayuh yang pertama sekali sampai ke Borneo ialah 

Tirauh dan Padat yang datang dari Sikung. Menurut legenda Bidayuh, petempatan etnik ini 

yang paling awal ialah di Rabak Mikabuh (William Nais, 1989: 368). Masyarakat Bidayuh di 

Sarawak kurang aktif dengan aktiviti perpindahan petempatan. Mereka  mengekalkan tradisi 

mereka yang menjadi tanah tumpah darah mereka untuk beberapa generasi (Aman, 1989: 

399). Masyarakat Bidayuh juga pernah berhijrah dan menetap di merata tempat, tetapi 

dibandingkan dengan masyarakat dari suku kaum lain di Sarawak penghijrahan masyarakat 

Bidayuh tidak begitu kerap.  

1.1.2 Kalung Sigai Masyarakat Bidayuh 

Masyarakat Bidayuh kaya dengan budaya dan seni tradisional yang menentukan 

identiti mereka. Seni tradisional masyarakat Bidayuh mempunyai kepentingan dan nilai 

estetika tersendiri. Kosmologi, mitos, legenda, kesenian, upacara atau acara ritual dan sejarah 

semuanya sama penting. Ini juga merupakan bentuk komunikasi melalui seni, yang 

memberikan kesedaran dan persepsi untuk berkomunikasi dengan dunia rohani dan 

masyarakatnya.Seni tradisional masyarakat Bidayuh yang menghasilkan pelbagai bentuk dan 

fungsi yang mempengaruhi pandangan dunia. Bagi masyarakat Bidayuh setiap ritual dan seni 

tradisional, serta alat atau objek upacara, mempunyai fungsi khusus dan makna sendiri untuk 

menghubungkan diri dengan dunia rohani. (Nais. 1992:15) (Walker. 2002:15).  

Selain memberi tumpuan kepada motif dan fungsi, kajian ini juga mengambil kira 

sejarah, teknikal, dan amalan ke dalam pemahaman tentang sesuatu proses penghasilan karya. 

Ia melihat seni bukan sebagai peristiwa terpencil, tetapi mempunyai makna, kandungan dan 

fungsi intrinsik. (Mitot, K., Kuan, V., & Sanusi, K. 2016) 

Kalung Sigai juga dikenali sebagai Pimulang, Pimurang dan panggilan itu amatlah 

berbeza mengikut daerah setiap masyarakat Bidayuh di Sarawak mahupun di Kalimantan 

Indonesia. Motif kalung Sigai ini tidak mempunyai perbezaan yang ketara bagi suku kaum di 

Indonesia, tidak hairanlah kerana masyarakat Bidayuh asalnya dari Indonesia. Terdapat 

sesetengah kalung suku kaum Asia Tenggara  dan  juga  India  Selatan,  Afrika  dan  

Mediterranean mempunyai persamaan dengan kalung Sigai (Sharifah Nur Izzati Sayed 

Hasan, et al., 2014), ini kerana seni tradisional ibarat simbol dan makna, yang menjadi 

identiti sesebuah masyarakat. 

Bahan yang digunakan untuk penghasilan kalung mengikut kaum masyarakat 

mempunyai perbezaan dari segi corak, pengolahan, reka bentuk dan simbol atau motif. 

Pembuatan kalung Sigai masyarakat Bidayuh, menggunakan media atau bahan dari sumber 

alam semulajadi. (Indrianti, Kajian Perhiasan tradisional, 2016) Jalinan yang terbentuk dari 

sudut seni yang terhasil dari pembuatan kalung Sigai masyarakat Bidayuh amat menarik dari 

segi penyusunan media. 

1.2 PERMASALAHAN  

Permasalahan kajian ini adalah masyarakat Bidayuh sendiri tidak mengenali seni 

tradisional seperti kalung Sigai yang mempunyai fungsinya terhadap sesuatu upacara, 

perayaan serta simbol pahlawan lelaki. Amalan ini tidak lagi diingati serta diamalkan lagi. Ini 

kerana masyarakat moden kini dengan teknologi dan mempunyai ajaran agama serta 

mempunyai pendidikan menyebabkan makna dan fungsinya telah lupakan. Ini diperkukuhkan 

lagi dalam artikel “Bahasa Melayu Dalam Arus Globalisasi: Keutuhan Jati Diri dan Kekuatan 

Budaya Melayu” yang menyebut : 

“Bangsa yang maju dalam bidang diukur dengan ketinggian akal dan daya berfikir 

dengan warisan kebudayaan yang dipelihara dan kesenian yang indah serta halus dan utuh jati 

diri bangsa dan negaranya. Terdapat Negara yang telah pupus budaya dan seni dan 

mendukung budaya dan tradisi asing, hal ini jelas sekali bahawa Negara tersebut telah hilang 

identiti, jati diri dan tamadun bangsanya sendiri” (Zaliza Zubir, Noor Asliza Abdul Rahim, 

Nurul Syazwani Zulkifli, & Wan Sallha Yusuf, 2012) 

Menurut kenyataan UNESCO dalam buku “Aboriginal Art, Identity and 

Appropriation” menyatakan bahawa: 

 “culture property is a basic element of people‟s identity and that a loss of culture property is 

a loss of being” 

Masyarakat kini hanya mengganggap objek budaya sebagai artifak sahaja walaupun, 

barang tersebut pernah digunakan oleh masyarakat Bidayuh dahulu sebagai objek penting 

dalam sesuatu upacara, perayaan serta martabat pahlawan lelaki bagi masyarakat Bidayuh. 

Menurut Zainal Abidin Zulkifli (1988) dalam bukunya yang berjudul “Adat Resam 

Penduduk Sarawak”, sebahagian besar masyarakat Bidayuh menganut agama kristian dan 

sebahagian lagi masih mengamalkan kepercayaan tradisional yang disebut “Adet Demba” 

dalam bahasa Bidayuh digunakan dalam sesuatu upacara, perayaan serta darjat (pahlawan 

atau kekuatan) seseorang dalam masyarakat Bidayuh. Amalan kepercayaan tradisional ini 

kurang diamalkan lagi oleh masyarakat Bidayuh. Menurut Charlie Ungang (2014), pengkaji 

asing dan tempatan kurang mengkaji objek budaya seperti kalung Sigai masyarakat Bidayuh, 

ini kerana mereka menganggap kalung merupakan perhiasan diri, artifak dan pengetahuan 

umum. (Ungang, 2014, p. 33).  Ia merupakan satu objek budaya yang semakin lupus ditelan 

zaman dan pemakainya (Ros Mahwati Ahmad Zakaria, et al., 2014). 

Selain itu, menurut  buku “Pantang Larang Orang Melayu Tradisional” yang ditulis 

oleh Wan Ramli Wan Muhammad dan Hanapi Dollah (1999) menyatakan bahawa: 

“Terdapat juga adat dan budaya yang bertentangan dengan ajaran agama islam dan norma 

masyarakat sekarang. Ini menyebabkan transformasi berlaku sedikit demi sedikit dan amalan 

tersebut telah dipinda sesuai dengan perubahan zaman dan pegangan agama masyarakat. 

Namun perubahan pesat dalam bidang teknologi telah menghakis secara perlahan adat dan 

budaya ini, malah sesetengahnya telah mula dilupakan oleh generasi sekarang.” (Muhammad 

& Hanapi Dollah, 1999) 

Ia menyatakan bahawa perkembangan teknologi dan masyarakat yang telah menganut 

agama, (Ahi Sarok & Tracy Peter Shamat, 2010) telah melupakan adat dan budaya serta 

makna tradisi yang selama ini telah dipegang atau diamalkan oleh nenek moyang mereka 

sendiri. 

1.3 OBJEKTIF KAJIAN 

1. Mengenalpasti motif yang ada pada kalung Sigai masyarakat Bidayuh. 

2. Menganalisis motif pada kalung Sigai masyarakat Bidayuh untuk diaplikasikan dalam 

karya akhir. 

3. Mengaplikasikan kaedah yang sesuai untuk mangadaptasikan motif kalung Sigai 

dalam karya akhir. 

1.4 PERSOALAN KAJIAN 

1. Apakah motif yang apa pada kalung Sigai masyarakat Bidayuh ? 

2. Apakah maksud motif yang ada pada kalung Sigai untuk diaplikasikan pada karya?  

3. Bagaimanakah kaedah yang sesuai untuk mengadaptasikan motif kalung Sigai dalam 

karya akhir ? 

1.5 KEPENTINGAN KAJIAN 

Kebanyakan masyarakat Bidayuh sudah tidak mengenali kalung Sigai itu sendiri dan 

terutamanya generasi muda. Malah ini memberi kesan kepada kesenian yang berunsur 

tradisional, sehingga kurang dihargai dan dikenali. Kepentingan kajian ini adalah untuk 

dijadikan sumber pengetahuan kepada masyarakat dan pelajar tentang  pemahaman serta ilmu 

budaya terhadap motif kalung Sigai, makna serta nilai kalung Sigai itu sendiri. Ia juga dapat 

memberi penekanan terhadap masyarakat lain untuk lebih menghargai warisan tradisi yang 

nenek moyang mereka terdahulu, yang telah diamalkan. Disamping itu, hasil kajian ini juga 

dapat memberi kesedaran kepada penggiat seni bahawa simbol dan motif tersebut tidak hanya 

dapat dihasilkan pada perhiasan dan barangan kraf sahaja malah ia mampu diolah semula, 

menjadikan ia satu karya seni yang lebih menarik, difahami, mempunyai penceritaan dan 

bersifat kontemporari. 

1.6 ANDAIAN  

1. Dapat memberi pengetahuan kepada masyarakat dan pelajar mengenai kalung Sigai 

masyarakat Bidayuh.  

2. Masyarakat dapat mengetahui motif dan makna penghasilan karya dalam pengetahuan 

ilmu seni. 

1.7 SKOP KAJIAN  

Kajian ini tertumpu pada kalung Sigai yang digunakan oleh kaum lelaki masyarakat 

Bidayuh yang terdapat di Borneo (Sarawak dan Kalimantan Barat Indonesia). Walaupun 

objek budaya iaitu kalung Sigai  masyarakat Bidayuh adalah luas di sekitar Borneo namun 

kalung yang dihasilkan adalah serupa. Penggunaan bahan dari flora dan fauna juga dihasilkan 

dalam pembuatan  kalung Sigai. Namun begitu, pengkaji akan menjalankan kajian ini 

disekitar kawasan Bau (Kampung Gumbang dan Suba Buan),dan Serian (Kampung Bidak 

Plaman). Ini kerana kawasan tersebut mempunyai banyak kampung masyarakat Bidayuh.  

Kepentingan kajian ini ialah pengkaji harus mengenalpasti motif pada kalung Sigai, 

fungsi, dan makna kalung tersebut dalam masyarakat Bidayuh.  Ini adalah satu permasalahan 

yang dihadapi oleh masyarakat umum. Selain itu, pengkaji juga akan mengaplikasikan motif 

kalung Sigai pada karya akhir.  

KESIMPULAN  

Kesimpulannya, bab ini dapat memberi gambaran umum berkaitan dengan salah satu 

objek budaya masyarakat Bidayuh iaitu kalung Sigai. Pengkaji perlu mengenalpasti 

permasalahan yang wujud sebelum mengkaji objek budaya kalung Sigai masyarakat Bidayuh. 

Salah satu masalah yang wujud ialah generasi muda kurang didedahkan dengan motif dan 

kegunaan atau makna kalung Sigai. Selain itu, pengkaji juga dapat mengenalpasti fokus untuk 

mengkaji terhadap motif dan makna dalam kalung masyarakat Bidayuh dalam objektif kajian. 

Hasil kajian yang dijalankan dapat membantu pengkaji untuk memperkembangkan idea 

dalam penghasilan karya. Bab seterusnya iaitu kajian literatur merupakan penyelidikan kajian 

lepas yang berhubungkait dengan objek budaya melalui pembacaan, temu bual, pemerhatian 

dan rujukan karya artis. 

BAB 2  

SOROTAN KAJIAN  

2.0 PENGENALAN 

Bab ini menerangkan kajian secara literatur ke atas objek budaya masyarakat Bidayuh 

iaitu kalung Sigai. Bab ini juga menggunakan pendekatan kajian lepas, maklumat yang 

diperoleh dari temubual, dan merujuk karya artis yang berkaitan tentang objek budaya 

masyarakat. Menurut Hart (1998), sorotan kajian merupakan pemilihan maklumat yang 

berkaitan dengan kajian dari dokumen yang sedia ada yang mempunyai perisian, idea, data 

dan bukti penulisan daripada pelbagai sudut perspektif yang digunakan untuk membuktikan 

maklumat yang telah dikumpul, yang telah wujud pada sesuatu kajian serta penelitian tentang 

hubungan sesuatu pemboleh ubah (Ridley, 2012). Selain itu, sorotan kajian juga merupakan 

sumber utama yang akan menentukan hala tuju penyelidikan serta prosedur (reka bentuk 

kajian, pengumpulan data dan teknik analisis data) dan perbincangan mengenai hasil daripada 

analisis data (tafsiran data dan kesimpulan (Rusli Ahmad et.al, 2014,p.44) 

2.1 KAJIAN LITERATUR 

Menurut Kamus Dewan Bahasa dan Pustaka, motif merupakan rupa atau bentuk asas 

dalam sesuatu rekaan atau gubahan. Ia terdiri daripada motif flora, fauna, geometrikal dan 

organic (Bernadette Yodia I & Adhi Nugraha, 2014). Corak tradisi ialah corak yang 

mempunyai motif tersendiri yang mempunyai makna,cerita dan kegunaan  sesuatu sebagai 

motif yang mempunyai nama-nama tertentu yang berunsur tradisi.  

Terdapat beberapa suku masyarakat di dunia berpendapat kalung merupakan pakaian 

untuk menghiasi diri. Pakaian ditentukan oleh bentuk dan bahan daripada alam sekitar. 

Sungguhpun begitu, pakaian lebih bererti apabila disorot dari sudut peranan rekaan bentuk 


